
Прадмова 
 

Аркадзь Куляшоў (1914–1978) – выдатны беларускі паэт, літаратурны крытык, 

публіцыст, перакладчык, кінасцэнарыст, грамадскі дзеяч, ветэран Вялікай Айчыннай 

вайны. Ён пакінуў багатую творчую спадчыну глыбокага маральна-этычнага і эстэтычнага 

зместу. Яго творы ўключаны ў праграмы агульнаадукацыйнай школы, вышэйшых 

навучальных устаноў. Яны з’яўляюцца аб’ектам навуковых даследаванняў, перакладзены 

больш як на 33 мовы свету. 

Аркадзь Куляшоў пачаў пісаць вершы яшчэ ў школе. У 1926 г. на старонках 

клімавіцкай акруговай газеты “Наш працаўнік” быў надрукаваны яго першы верш “Ты, 

мой брат”, а ў 1930 г. у шаснаццацігадовым узросце ён выдаў свой першы зборнік вершаў 

“Росквіт зямлі”, прыхільна сустрэты крытыкай. Аркадзь Куляшоў – аўтар шматлікіх кніг 

паэзіі і зборнікаў, сааўтар сцэнарыяў фільмаў «Чырвонае лісце», «Першыя выпрабаванні», 

«Запомнім гэты дзень». 

На працягу ўсёй сваёй творчасці паэт добра і многа перакладаў. На беларускай мове 

гучыць у яго перакладзе “Яўгеній Анегін” А. Пушкіна, «Валацужная Амерыка» Г. 

Эрыксана, лірыка М. Лермантава, Т. Шаўчэнкі, С. Ясеніна, У. Маякоўскага, А. 

Твардоўскага, М. Рыльскага, М. Нагнібяды і інш. 

Паэт актыўна ўдзельнічаў у грамадскім жыцці, быў узнагароджаны двума ордэнамі 

Леніна, ордэнам Чырвонага Сцяга, двума ордэнамі Працоўнага Чырвонага Сцяга, 

медалямі. 

Бібліяграфічны спіс “Аркадзь Куляшоў. Да 105-годдзя з дня нараджэння” пазнаёміць 

з матэрыяламі аб жыцці і творчасці паэта, якія знаходзяцца ў фондах дзяржаўнай 

установы «Цэнтралізаваная сістэма публічных бібліятэк г. Мінска». Паказальнік змяшчае 

кнігі, артыкулы з кніг і перыядычных выданняў. Размяшчэнне матэрыяла: творы – ў 

алфавіце, кнігі і артыкулы – ў зваротна-храналагічным парадку. Бібліяграфічны 

паказальнік будзе карысны ўсім, хто цікавіцца беларускай літаратурай і творчасцю паэта. 

